
ПРЕДЛОГ 
на закон за изменување и дополнување на Законот за јавна чистота  

 
 

Член 1 
 

Во Законот за јавна чистота (“Службен весник на Република 
Македонија“ бр.111/08 и 64/09), во членот 14 алинеите 11 и 19 се бришат.   

 
    Член 2 
 
Во членот 19 алинеите 9 и 11 се бришат. 

 
     Член 3 
 

Членот 29 се менува и гласи: 
 

“Глоба во износ од 2000 до 4000 евра во денарска противвредност ќе 
му се изрече за прекршок на правно лице ако:  
 

1.Не обезбеди редовно и квалитетно одржување на јавната чистота и 
чистење на снегот на јавни површини во зимски услови (член7). 

2. Постапува спротивно на одредбите од член 14 алинеи 1 до 20 на 
овој закон. 
 

Глоба во износ од 500 до 1000 евра во денарска противвредност за 
прекршок од став 1 на овој член ќе му се изрече и на одговорното лице во 
правното лице.“      
  
     Член 4 
 

Членот 29-а се менува и гласи: 
 

“Глоба во износ од 600 евра во денарска противвредност ќе му се 
изрече за прекршок на службеното лице во правното лице кое ќе издаде 
потврда без извршена општокорисна работа од страна на лицето упатено 
на извршување на општокорисната работа (член 40 став 5).“ 
 

Член 5 
 

Во членот 30 зборовите “300 до 600“ се заменуваат со бројот “500“. 
 
     Член 6 
 

Членот 31 се брише. 
 
 
 



 
     Член 7 
 

“Во членот 33 се додава нова алинеја 1 која гласи :  
 

“- постапува спротивно на одредбите од член 14 на овој закон,“  
 

“По алинеја 3 се додаваат две нови алинеи  4  и 5 кои гласат : 
 - постапува спротивно на одредбите од член 19 од овој закон, 
 - постапува спротивно на одредбите од член 20 став 2 и член 21 од 

овој закон.“ 
 
     Член 8 
 

Во членот 34 ставот 4 се брише. 
 
     Член 9 
 

Членот 36 се брише.  
 
     Член 10 
 

Членот 38 се менува и гласи: 
 
“Кога општинскиот комунален инспектор, комуналниот инспектор на 

општините во градот Скопје, комуналниот инспектор на градот Скопје и 
униформираниот полициски службеник ќе утврдат дека е сторен прекршок 
од членовите 29, 29-а, 30, 32, 34, 35 и 37 на овој закон ќе поднесе барање 
за поведување на прекршочна постапка до надлежениот суд односно пред 
Комисијата за одлучување по прекршоци во Министерството за транспорт и 
врски. 

За прекршоците од став 1 на овој член, пред поднесување на барање 
за поведување на прекршочна постапка пред надлежен суд односно пред 
Комисијата за одлучување по прекршоци во Министерството за транспорт и 
врски, општинскиот комунален инспектор, комуналниот инспектор на 
општините во градот Скопје, комуналниот инспектор на град Скопје и 
униформираниот полициски службеник ќе спроведат постапка за 
порамнување.  

Кога овластените органи за поведување на прекршочната постапка ќе 
констатираат прекршок од став 1 на овој член составуваат записник во кој 
се забележуваат битните елементи на прекршокот, времето, местото и 
начинот на сторување на прекршокот, описот на дејствието на прекршокот и 
лицата затекнати на самото место. Записникот го потпишува овластеното 
службено лице и сторителот. Ако сторителот го признае прекршокот 
службеното лице ќе му издаде платен налог заради наплата на глобата за 
прекршокот.  

Со потписот на платниот налог се смета дека сторителот на 
прекршокот се согласува да ја плати изречената глоба. 



Сторителот на прекршокот од став 1 на овој член е должен да ја 
плати глобата во рок од 8 дена од денот на приемот на платниот налог на 
сметка на Буџетот на Република Македонија означена во платниот налог. 
Сторителот кој ќе ја плати глобата во рокот утврден во овој став ќе плати 
само половина од изречената глоба. 

Доколку сторителот на прекршокот одбие да се потпише на платниот 
налог општинскиот комунален инспектор, комуналниот инспектор на 
општините во градот Скопје, комуналниот инспектор на град Скопје и 
униформираниот полициски службеник ќе евидентираат дека лицето 
одбило да се потпише и истите ќе се потпишат со полно име и презиме на 
платниот налог. 

Ако сторителот на прекршокот од став 1 на овој член  не ја плати 
глобата во рокот утврден во платниот налог инспекторите односно 
униформираниот полициски службеник ќе поднесат барање за поведување 
на прекршочна постапка пред надлежен суд односно пред Комисијата за 
одлучување по прекршоци во Министерството за транспорт и врски. 

Инспекторите односно униформираните полициски службеници се 
должни да водат евиденција за прекршочните постапки за порамнување.“ 
 
     Член 11 
 

Во членот 39 став 1 зборовите “членовите 31 став 5, 33, 34 став 4 и 
36“ се заменуваат со зборовите “член 33“. 
 
     Член 12  
 

По членот 39 се додава нов член 39-а кој гласи:  
 
     “Член 39-а 
 

Доставувањето на известувањата и одлуките на Комисијата за 
одлучување по прекршоци се врши согласно одредбите од Законот од 
општата управна постапка.  

Ако живеалиштето на лицето на кое известувањето или одлуката 
треба да му се достави е непознато за органот чие писмено се доставува, 
Комисијата за одлучување по прекршоците ќе го истакне известувањето 
односно одлуката на огласна табла во Министерството за транспорт и врски 
односно на (веб страната) и со истекот на осум дена од денот на 
истакнувањето на огласна табла односно на веб страната во 
Министерството за транспорт и врски, ќе се смета дека доставувањето е 
уредно.“ 

 
 

     Член 13 
 

Во членот 40 во ставот 6 зборовите “надлежен суд“ се заменуваат со 
зборовите “пред Комисијата за одлучување по прекршоци во 
Министерството за транспорт и врски“. 



 
     Член 14 
 

По членот 40 се додаваат два нови члена 40-а и 40-б кои гласат: 
 
     “Член 40-а 
 

“Прекршочната постапка за прекршоците предвидени со член 33 од 
овој закон не може да се поведе ниту да се води ако поминат три години од 
денот кога е сторен прекршокот. 

 
     Член 40-б 
 

Изречената прекршочна санкција за прекршоците од член 33 на овој 
закон не може да се изврши ако од денот на правосилноста на одлуката со 
која е изречена глобата за прекршокот поминале  две години.“ 
 
     Член 15 
 

Членот 41 и членот 42 се бришат. 
 

     Член 16 
 

На прекршочните постапки започнати пред денот на влегувањето во 
сила на овој закон ќе се применуваат  одредбите од член 39-а, 40-а и 40-б 
од овој закон. 
 
     Член 17  
 

Се овластува Законодавно-правната комисија на Собранието на 
Република Македонија да утврди пречистен текст од Законот за јавна 
чистота.  

 
     Член 18 
 

Овој закон влегува во сила осмиот ден од денот на објавувањето во 
“Службен весник на Република Македонија“. 
 
 
 
 
     
 
 
 
 
 
 



ВОВЕД 
 

I. ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И 
ПРИЧИНИ ЗА ДОНЕСУВАЊЕ НА ЗАКОНОТ 
 

Со Законот за јавна чистота се уредуваат условите и начинот на 
одржувањето на јавната чистота, правата и обврските на учесниците во 
одржувањето на јавната чистота, површините и објектите на кои се врши 
одржување на јавната чистота, собирање на смет и чистење на снег и мраз 
во зимски услови. 

Со одредбите на законот за правните и физички лица кои не се 
придржуваат на одредбите од законот, пропишани се прекршочни санкции. 
Во зависност од износот на глобата прекршочната постапка за одделни 
прекршоци ја водат надлежните судови односно Комисијата за одлучување 
по прекршоци во Министерството за транспорт и врски. Меѓутоа, во текот на 
примената на законот во изминатиот период Комсијата за одлучување по 
прекршоци при водењето на постапката за прекршоците се соочи со 
одредени потешкотии особено во однос на доставувањето на 
известувањата и донесените одлуки на сторителите на прекршокот. Ваквите 
потешкотии се пред се како резултат на одредени недоречености во 
Законот за прекршоци во делот на начинот на водењето на постапката пред 
прекршочниот орган. 

Заради надминување на ваквите потешкотии се налага потреба од 
измени и дополнувања на одделни одредби од Законот за јавна чистота. 

 
 
 

II. ЦЕЛИ, НАЧЕЛА И ОСНОВНИ РЕШЕНИЈА  
 

 Со цел појасно и попрецизно дефинирање на одделни одредби од 
законот кои се однесуваат на начинот на водењето на прекршочната 
постапка од страна на Комсијата за одлучување по прекршоци во 
Министерството за транспорт и врски со предложените измени и 
дополнувања ќе се овозможи поефикасна работа на Комисијата  за 
прекршоци. 
 Целта на измените и дополнувањата на законот е уредување на 
прашањето за начинот на доставување на писмената кои се однесуваат на 
прекршочната постапка која се води пред Комисијата во Министерството за 
транспорт и врски, како и регулирање на роковите на застареност на 
поведување и водење на прекршочната постапка и роковите за извршување 
на изречените прекршочни санкции. 
 Со предложените измени и дополнувања, а имајќи ги во предвид 
мерките за унапредување на казнената политика, со Предлогот на законот 
целосно се преработени одредбите од Главата-Прекршочни одредби. 
 Со предложените измени се врши усогласување и допрецизирање на 
одделни одредби од постојниот закон кој ќе придонесат за нивна појасна 
примена. 



 Предлогот на законот за изменување и дополнување, се заснова на 
истоте начела на кои е заснован Законот за јавна чистота. 
 
 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА 
ЗАКОНОТ ВРЗ БУЏЕТОТ И ДРУГИТЕ ФИНАНСИСКИ СРЕДСТВА 
 
 Одредбите од Предлогот на законот не имплицираат последици врз 
Буџетот на Република Македонија и другите јавни финансиски средства.  
 
 
 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА 
СПРОВЕДУВАЊЕ НА ЗАКОНОТ, НАЧИНОТ НА НИВНО 
ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА 
ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ 
СУБЈЕКТИ 
 
 За спроведување на законот не се потребни финансиски средства и 
не повлекува материјални обврски за одделни субјекти.  
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



ОБРАЗЛОЖЕНИЕ НА ПРЕДЛОГОТ НА ЗАКОНОТ 
 

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ 
НА ЗАКОНОТ 
 
 Измените и дополнувањата на Законот за јавна чистота се 
однесуваат на посоодветно рангирање на дејствијата предвидени како 
прекршоци за правните и физички лица кои не се придржуваат на 
одредбите од овој закон. 
 Во таа смисла со членот 3 од Предлогот на законот систематизирани 
се прекршоците кои се однесуваат на правно лице и на одговорното лице 
во правното лице.  
 Со членот 4 и 5 од Предлогот на законот се предвидува глоба во 
износ за прекршок сторен од страна на службено лице во правно лице 
односно за службено лице во органите на општината, општините во градот 
Скопје и градот Скопје. 
 Со измените и дополнувањата од Предлогот на законот (член 11) 
попрецизно се регулира постапката за порамнување, која се должни да ја 
спроведуваат комуналните инспектори и униформираните полициски 
службеници за констатиран прекршок согласно одредбите од овој закон 
пред поднесување на барање за поведување на прекршочна постапка пред 
надлежен суд односно пред Комисијата за одлучување по прекршоци во 
Министерството за транспорт и врски. 
 Заради надминување на одделни потешкотии во водењето на 
прекршочната постапка од страна на Комисијата за прекршоци во органот 
со предложените измени и дополнувања на одделни одредби од законот 
прецизно се регулира прашањето што се однесува на доставувањето на 
писмената од Комисијата за прекршоци. Исто така со предложените 
членови 40-а и 40-б се пропишани роковите на застареност за поведување 
и водење на прекршочната постапка и роковите за извршување на 
изречените прекршочни санкции а кои се однесуваат само за прекршоците 
за кои е предвидена глоба од 50 евра. 
 Со Предлогот на законот се предлага дејствијата кои се однесуваат 
на паркирањето на возила а за кои е предвиден прекршок и глоба во износ 
од 50 евра да се бришат, од причина што паркирањето на возила е 
регулирано со Законот за безбедност на сообраќајот и патиштата со кој за 
неправилно и несоодветно паркирање предвидени се и глоби за 
сторителите.  
 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 
ПРЕДЛОЖЕНИТЕ ОДРЕДБИ 
 
 Со предложените измени и дополнувања на законот појасно и 
прецизно се регулира постапката за порамнување, роковите на застареност 
за прекршоците за кои постапката се води пред Комисијата во 
Министерството со цел да се овозможи полесна и поефикасна примена на 
законот.  



 Предложените измени на прекршочните одредби исто така ќе 
овозможат полесна и поефикасна примена на законот.  
 
  
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 
  
 Со предложените решенија од Предлогот на законот ќе се овозможи 
поефикасно спроведување на постапката за порамнување како и 
спроведување на прекршочната постапка што ја води Комисијата за 
одлучување по прекршоци во министерството. 
 Исто така систематизирање на прекршоците предвидени со овој 
закон за правните и физичките лица како и за одделни службени лица ќе 
овозможи надлежните комунални инспектори и униформираните полициски 
службеници  полесно и поефикасно да ја покренуваат и да ја водат 
прекршочната постапка. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 
 

РЕПУБЛИКА МАКЕДОНИЈА 
МИНИСТЕРСТВО ЗА ТРАНСПОРТ И ВРСКИ 

